
    KUALA LUMPUR, 14 Julai (Bernama) -- Tan Sri Azizan Zainul Abidin
mempunyai jadual yang sibuk seperti biasa menghadiri beberapa 
mesyuarat,
sehinggalah beberapa jam sebelum beliau meninggal dunia pagi ini.
    Azizan, 69, yang memegang beberapa jawatan penting korporat 
termasuk
Petroliam Nasional Berhad, Petronas dan Penerbangan Malaysia (MAS),
berjumpa dengan Menteri Kewangan Kedua Tan Sri Nor Mohamed Yakcop di
pejabatnya di Putrajaya petang semalam untuk membincangkan beberapa 
perkara
berhubung Perbadanan Putrajaya.
    Perbadanan Putrajaya, yang juga diterajui Azizan, merupakan 
pemaju
Putrajaya, pusat pentadbiran kerajaan persekutuan yang baru.
    Menurut pembantu peribadinya Tengku Taufik Tengku Aziz, selepas 
bertemu
Nor Mohamed, Azizan mengadakan mesyuarat dengan beberapa peguam 
mengenai
Yayasan Kepimpinan Perdana, yayasan yang memelihara kepentingan 
bekas
Perdana Menteri Tun Dr Mahathir Mohamad.
    "Kemudian beliau meneliti jadualnya untuk sepanjang minggu ini 
dan bagi
minggu depan dengan saya sebelum pulang ke rumah kira-kira pukul 
5.45
petang," kata Tengku Taufik kepada Bernama.
    Tengku Taufik, yang menjadi pembantu Azizan selama dua tahun 
berkata: "
"Segalanya nampak biasa saja dengan beliau dan kami semua begitu 
terkejut
mendengar berita kematiannya."
    Azizan mengadu sukar bernafas dan sakit dada pada kira-kira 
pukul 4.15
pagi dan meninggal dunia tidak lama kemudian di rumahnya di 
Putrajaya,
menurut seorang pegawai MAS.
    "Beliau nampak sihat seperti biasa, Semasa kami mendengar berita 
itu,
ada yang tidak percaya," kata Tengku Taufik.
    "Beliau mempunyai jadual yang amat sibuk dan kebanyakan masa 
perlu
menghadiri pelbagai mesyuarat. Adakalanya beliau terpaksa 
mengehadkan
tempoh satu-satu mesyuarat itu," katanya.
    Ditanya sama ada Azizan ada memberitahunya yang beliau menghidap
apa-apa penyakit, Tengku Taufik berkata: "Tidak yang saya ketahui 



kecuali
sakit biasa yang selalu dialami golongan peringkat umur seperti 
beliau."
    "Bagi saya beliau sukar diganti," katanya.
    Menteri Kewangan Kedua Nor Mohamed memberitahu Bernama, Azizan 
datang
ke pejabatnya pada pukul 4.15 petang semalam dan mereka berbincang 
selama
20 minit.
    "Sumbangan beliau terhadap negara begitu hebat sekali dan 
pemergiannya
adalah satu kehilangan besar," katanya mengenai tokoh yang juga 
telah
berkhidmat sebagai pembantu kanan kepada tiga perdana menteri 
terdahulu.
    Nor Mohamed berkata Azizan berperanan penting dalam memajukan 
Petronas
menjadikan ia seperti yang ada hari ini -- syarikat petroleum yang 
mencatat
keuntungan terbesar di dunia.
    Beliau berkata di bawah kepimpinan Azizan, pembangunan Putrajaya
sebagai sebuah pusat pentadbiran, kini dicemburui banyak negara.
    Nor Mohamed berkata Azizan juga memainkan peranan penting dalam
memulihkan kedudukan MAS baru-baru ini selepas berada dalam kerugian 
sejak
bertahun lamanya.
    "Orang seperti Azizan tidak dilahirkan setiap hari," katanya.
    " Ciri utama keperibadian Azizan adalah sifatnya yang jujur dan
berwibawa.
    "Beliau merupakan satu contoh kakitangan awam yang terunggul," 
kata Nor
Mohamed.
    Datuk Bandar Kuala Lumpur Datuk Mohmad Shaid Mohamed Taufek 
berkata
Azizan menghadiri satu mesyuarat pagi semalam di Dewan Bandaraya 
Kuala
Lumpur (DBKL) di sini sebagai anggota Jawatankuasa Penyelarasan 
Pengurusan
mengenai Wilayah Persekutuan yang baru dibentuk.
    Ia merupakan mesyuarat pertama panel itu dan dipengerusikan 
Menteri
Wilayah Persekutuan Tan Sri Mohamed Isa Abdul Samad.
    " Tan Sri Azizan banyak bercakap pada mesyuarat itu. Beliau 
memberitahu
kami mengenai wawasannya menjadikan Putrajaya sebagai sebuah 
bandaraya yang
cantik, yang tidak akan dirosakkan oleh pembangunan yang keterlaluan
seperti Kuala Lumpur," kata Mohmad Shaid kepada Bernama.
    "Beliau malahan meminta maaf kepada saya kerana berkata 
demikian.
Katanya KL begitu indah pada satu ketika dulu tetapi kini ia terlalu
berselerak," katanya.



    Beliau memetik Azizan sebagai berkata terlalu banyak usaha dan 
wang
telah dibelanjakan terhadap pembangunan Kuala Lumpur dan jika ia 
tidak
dijaga dengan baik, keindahannya akan semakin hilang.
    "Beliau memberitahu kami banyak perkara lain dalam mesyuarat 
itu. Saya
merasakan saya telah kehilangan seorang kakitangan awam yang 
mempunyai
kualiti luar biasa, berwibawa dan jujur.
    " Tan Sri Azizan tidak suka menonjolkan diri tetapi menghasilkan
sumbangan yang besar," kata Datuk Bandar.
    -- BERNAMA

